
KENYATAAN MEDIA 

 

KKDW KOMITED PERKUKUH PEMBANGUNAN INFRASTRUKTUR  

LUAR BANDAR 

 

Pelaksanaan Program Jalan Luar Bandar (JALB) oleh Kementerian Kemajuan Desa 

dan Wilayah (KKDW) merupakan antara komitmen berterusan Kerajaan dalam 

memperkukuh pembangunan infrastruktur luar bandar demi meningkatkan 

kesejahteraan rakyat. Pelaksanaannya sentiasa berpandukan peruntukan yang 

diluluskan serta ketetapan kewangan Kerajaan yang berkuat kuasa. 

 

KKDW sentiasa mengoptimumkan penggunaan peruntukan yang disediakan melalui 

perancangan dan pengurusan kewangan yang cekap, berhemah serta berfokus 

kepada keutamaan pembangunan. Setiap peruntukan dilihat dalam konteks 

keseluruhan komitmen pembangunan bagi memastikan sumber awam dapat 

dimanfaatkan secara strategik dan memberikan impak yang maksimum kepada 

rakyat. 

 

Dalam hal ini, KKDW komited memastikan setiap perbelanjaan bagi program dan 

projek di bawah tanggungjawab Kementerian dilaksanakan secara teratur, telus dan 

bertanggungjawab, selaras dengan peruntukan yang diluluskan serta kelulusan dan 

ketetapan Kementerian Kewangan. Bagi Program JALB, keutamaan KKDW adalah 

untuk terus memperluas dan memperkukuh jaringan jalan luar bandar bagi 

meningkatkan kesalinghubungan antara kawasan, memudahkan akses rakyat kepada 

kemudahan asas, pendidikan dan kesihatan, serta merancakkan aktiviti ekonomi dan 

peluang sosioekonomi masyarakat luar bandar. 

 

KKDW akan terus mempertingkat kecekapan perancangan dan pelaksanaan projek 

agar setiap peruntukan yang disediakan dapat dimanfaatkan secara optimum, sekali 

gus memastikan manfaat pembangunan dapat dinikmati oleh rakyat secara 

menyeluruh. Komitmen ini mencerminkan iltizam KKDW untuk meneruskan agenda 

pembangunan luar bandar yang inklusif, mampan dan seimbang, selaras dengan 

aspirasi Kerajaan untuk meningkatkan kualiti hidup rakyat serta merapatkan jurang 

pembangunan antara bandar dengan luar bandar. 

